
05.01.00 –	Axborot texnologiyalari, boshqaruv va kompyuter 
grafikasi

05.01.01 –	Muhandislik geometriyasi va kompyuter grafikasi. 
Audio va video texnologiyalari

05.01.02 –	Tizimli tahlil, boshqaruv va axborotni qayta ishlash
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti
05.01.05 – Axborotlarni himoyalash usullari va tizimlari. Axborot 

xavfsizligi
05.01.06 – Hisoblash texnikasi va boshqaruv tizimlarining 

elementlari va qurilmalari
05.01.07 – Matematik modellashtirish
05.01.11 – Raqamli texnologiyalar va sun’iy intellekt
05.02.00 – Mashinasozlik va mashinashunoslik
05.02.08 – Yer usti majmualari va uchish apparatlari
05.03.02 – Metrologiya va metrologiya ta’minoti
05.04.01 – Telekommunikasiya va kompyuter tizimlari, 

telekommunikasiya tarmoqlari va qurilmalari. 
Axborotlarni taqsimlash

05.05.03 – Yorugʻlik texnikasi. Maxsus yoritish texnologiyasi
05.05.05 – Issiqlik texnikasining nazariy asoslari
05.05.06 – Qayta tiklanadigan energiya turlari asosidagi energiya 

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini 

muhofazalovchi qurilish tizimlari
10.00.06 – Qiyosiy adabiyotshunoslik, chog‘ishtirma tilshunoslik 

va tarjimashunoslik
10.00.04 – Yevropa, Amerika va Avstraliya xalqlari tili va adabiyoti
08.00.01 – Iqtisodiyot nazariyasi
08.00.02 – Makroiqtisodiyot
08.00.03 – Sanoat iqtisodiyoti
08.00.04 – Qishloq xo‘jaligi iqtisodiyoti
08.00.05 – Xizmat ko‘rsatish tarmoqlari iqtisodiyoti
08.00.06 – Ekonometrika va statistika
08.00.07 – Moliya, pul muomalasi va kredit
08.00.08 – Buxgalteriya hisobi, iqtisodiy tahlil va audit
08.00.09 – Jahon iqtisodiyoti
08.00.10 – Demografiya. Mehnat iqtisodiyoti
08.00.11 – Marketing
08.00.12 – Mintaqaviy iqtisodiyot
08.00.13 – Menejment
08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

MOLIYAVIY HISOBOT ISHONCHLILIGINI 
OSHIRISH YO‘NALISHLARI

Zufarova Zilola Rahim qizi
Toshkent davlat iqtisodiyot universiteti mustaqil izlanuvchisi, PhD

Annotatsiya. Mazkur maqolada moliyaviy hisobot ishonchliligining iqtisodiy mohiyati, uning korxona faoliyati 
samaradorligini baholash va boshqaruv qarorlarini qabul qilishdagi ahamiyati tadqiq etilgan. Moliyaviy hisobot 
ishonchliligiga salbiy ta’sir etuvchi omillar tizimli tahlil qilinib, jumladan, hisob siyosatining nomuvofiqligi, ichki nazorat 
tizimining samarasizligi, buxgalteriya ma’lumotlarining sifatsizligi, firibgarlik holatlari hamda axborot texnologiyalaridan 
foydalanishdagi muammolar yoritib berilgan. Shuningdek, moliyaviy hisobot ishonchliligini oshirishning asosiy yo‘nalishlari 
sifatida moliyaviy hisobotning xalqaro standartlariga muvofiq hisob siyosatini shakllantirish, ichki audit va ichki nazorat 
tizimini kuchaytirish, hisob jarayonlarini avtomatlashtirish, axborot shaffofligini ta’minlash hamda mustaqil audit rolini 
oshirish masalalari ilmiy jihatdan asoslangan.

Kalit so‘zlar: moliyaviy hisobot, ishonchlilik, hisob siyosati, ichki nazorat, ichki audit, moliyaviy axborot sifati, shaffoflik, 
moliyaviy hisobotning xalqaro standartlari, buxgalteriya hisobi, firibgarlik riski.

Abstract. This article examines the economic nature of financial reporting reliability and its importance in assessing 
enterprise performance and making management decisions. It systematically analyzes factors that negatively impact 
financial reporting reliability, including inconsistencies in accounting policies, ineffective internal control systems, poor-
quality accounting data, fraud, and information technology issues. The article also provides a scientifically substantiated 
approach to improving financial reporting reliability, including aligning accounting policies with international financial 
reporting standards, strengthening internal audit and internal control systems, automating accounting processes, 
ensuring information transparency, and enhancing the role of independent audit.

Keywords: financial reporting, reliability, accounting policy, internal control, internal audit, quality of financial information, 
transparency, international financial reporting standards, accounting, fraud risk.

Аннотация. В данной статье рассматривается экономическая сущность достоверности финансовой отчётности, 
её значение при оценке эффективности предприятия и принятии управленческих решений. Систематически 
анализируются факторы, негативно влияющие на достоверность финансовой отчётности, включая несоответствие 
учётной политики, неэффективность системы внутреннего контроля, низкое качество бухгалтерских данных, 
случаи мошенничества и проблемы использования информационных технологий. Также в качестве основных 
направлений повышения достоверности финансовой отчётности научно обоснованы вопросы учётной политики 
в соответствии с международными стандартами финансовой отчётности, усиления системы внутреннего аудита 
и внутреннего контроля, автоматизации бухгалтерских процессов, обеспечения информационной прозрачности и 
повышения роли независимого аудита.

Ключевые слова: финансовая отчётность, достоверность, учётная политика, внутренний контроль, внутренний 
аудит, качество финансовой информации, прозрачность, международные стандарты финансовой отчётности, 
бухгалтерский учёт, риск мошенничества.

K I R I S H 
Moliyaviy hisobot har qanday korxona yoki tashkilot faoliyatining iqtisodiy holatini aks ettiruvchi 

muhim axborot manbai hisoblanadi. Zamonaviy iqtisodiyot sharoitida moliyaviy hisobotning ishonchliligi 
foydalanuvchilar — investorlar, kreditorlar, soliq idoralari hamda boshqaruv organlari uchun strategik ahamiyat 
kasb etadi. Ushbu hisobot orqali korxona faoliyatini baholash, moliyaviy barqarorlikni tahlil qilish, investitsiya va 

kredit qarorlarini qabul qilish, shuningdek, tashqi va ichki manfaatdor tomonlar uchun shaffof hamda ishonchli 
axborot taqdim etish imkoniyati yaratiladi.

Bugungi kunda moliyaviy hisobotning ishonchliligini ta’minlash maqsadida qator zamonaviy metodlar va 
yo‘nalishlar keng qo‘llanilmoqda. Jumladan, bu jarayonda buxgalteriya ma’lumotlarini to‘liq va aniq yuritish, 
ichki nazorat va audit tizimlarini takomillashtirish, axborot texnologiyalarini joriy etish, hisob siyosati hamda 
buxgalteriya standartlariga qat’iy rioya qilish muhim ahamiyatga ega. Shundan kelib chiqib, ishonchli moliyaviy 
hisobot korxonaning samarali boshqaruvini ta’minlash, moliyaviy barqarorligini mustahkamlash va tashqi 
foydalanuvchilar uchun shaffof axborot muhitini shakllantirishda asosiy vosita sifatida xizmat qiladi.

M A V Z U G A  O I D  A D A B I Y O T L A R  S H A R H I
Moliyaviy hisobot va uning ishonchliligini oshirish masalalari bo‘yicha iqtisodchi olimlar tomonidan 

turli ilmiy yondashuvlar va qarashlar ilgari surilgan. Xususan, L. Ripoll va J. Matosning ta’kidlashicha, 
“axborotning ishonchliligi oldindan belgilangan mezonlar asosida ma’lum bir axborot mazmunining rostgo‘yligi 
va ishonchliligini aniqlash jarayoni sifatida talqin etiladi. Mazkur jarayon taqdim etilgan axborotga bo‘lgan 
ishonchni saqlab qolish darajasi qanchalik asosli ekanligini baholashga xizmat qiladi” [1].

Boshqa bir guruh iqtisodchi olimlarning fikricha, “investorlar kompaniyalarning moliyaviy hisobotlaridan 
foydalangan holda investitsiyalarni davom ettirish yoki kapitalni olib chiqish bo‘yicha qarorlar qabul qiladilar. 
Shu bilan birga, ishonchli moliyaviy hisobotlar yetkazib beruvchilar va kreditorlarga kompaniya bilan hamkorlikni 
boshlashdan oldin uning iqtisodiy barqarorligini baholash imkonini beradi” [2].

M. Arkas-Pellicer, V. Pina va L. Torres tomonidan olib borilgan tadqiqotda moliyaviy hisobotning 
ishonchliligi masalasi chuqur tahlil qilinib, quyidagi xulosa ilgari surilgan: “agar direktorlar kengashi faoliyatni 
samarali nazorat va monitoring qilish uchun yetarli tajriba hamda tarkibiy xilma-xillikka ega bo‘lsa, moliyaviy 
hisobotlarning yuqori darajadagi ishonchliligini ta’minlash mumkin” [3].

Ayrim iqtisodchi olimlar moliyaviy hisobot ishonchliligini oshirishda xalqaro standartlarning roliga 
alohida e’tibor qaratib, shuni ta’kidlaydilarki, “moliyaviy hisobotning xalqaro standartlarini (MHXS) qo‘llovchi 
kompaniyalar mahalliy buxgalteriya hisobi standartlaridan foydalanuvchi kompaniyalarga nisbatan moliyaviy 
hisobot sifati va taqqoslanish darajasi bo‘yicha ustunlikka ega bo‘ladi. Natijada, bunday kompaniyalar bozorda 
yanada yuqori iqtisodiy samaradorlikka erishishi mumkin” [4].

T. Yu. Drujilovskaya, T. N. Korshunova va A. A. Xodyrevlarning fikriga ko‘ra, “moliyaviy hisobotning 
ishonchliligi unda aks ettirilgan ma’lumotlarning haqqoniyligi bilan belgilanadi. Ushbu ma’lumotlar tashkilotning 
moliyaviy holati va faoliyat natijalarini real aks ettirishi hamda foydalanuvchilarga asoslangan iqtisodiy qarorlar 
qabul qilish imkonini berishi lozim” [5].

N. Sh. Xajimuratov tomonidan olib borilgan tadqiqotlar natijasida shunday xulosa chiqarilganki, “xo‘jalik 
yurituvchi subyektlar moliyaviy hisobotlarining xalqaro standartlar asosida taqdim etilishi investorlar uchun 
muhim va ishonchli axborot manbai hisoblanadi. Chunki xalqaro standartlarga muvofiq tuzilgan moliyaviy 
hisobotlar yuqori darajadagi haqqoniylik va ishonchlilik bilan ajralib turadi” [6].

S. A. Abdug‘aniyevaning ta’kidlashicha, “moliyaviy hisobot tashkilot faoliyatining moliyaviy natijalarini 
tahlil qilish, soliq solish, strategik rejalashtirish va boshqaruv qarorlarini qabul qilish jarayonida muhim axborot 
manbai sifatida xizmat qiladi. Uning ishonchliligi va shaffofligi bozor ishtirokchilari o‘rtasida o‘zaro ishonchni 
mustahkamlashga xizmat qiladi” [7].

O‘rganilgan adabiyotlar tahlili shuni ko‘rsatadiki, iqtisodchi olimlar tomonidan moliyaviy hisobotning 
ishonchliligi masalasi turli nazariy va amaliy jihatlar orqali keng yoritilgan. Shu bilan birga, ushbu tadqiqotlar 
moliyaviy hisobot ishonchliligini oshirishga xizmat qiluvchi omillarni yanada tizimli va chuqurroq o‘rganish 
zaruratini yuzaga chiqaradi, bu esa kelgusidagi ilmiy izlanishlar uchun muhim tadqiqot yo‘nalishi hisoblanadi.

T A D Q I Q O T  M E T O D O L O G I YA S I 
Mazkur tadqiqotni amalga oshirish jarayonida ilmiy bilishning asosiy va umumqabul qilingan metodlaridan 

samarali foydalanildi. Jumladan, tahlil qilinayotgan masalalarni chuqur va tizimli o‘rganish maqsadida 
taqqoslash, analiz va sintez, shuningdek, induksiya hamda deduksiya usullari qo‘llanildi. Ushbu metodlar 
tadqiqot obyektini har tomonlama tahlil qilish, nazariy xulosalarni shakllantirish hamda ilmiy asoslangan yakuniy 
natijalarga erishishni ta’minladi.

Shuningdek, tadqiqot davomida mavjud ilmiy adabiyotlar, normativ-huquqiy hujjatlar va amaliy ma’lumotlarni 
o‘rganish hamda umumlashtirishga alohida e’tibor qaratildi. Bu esa o‘rganilayotgan muammoning nazariy 
asoslarini mustahkamlash, ilgari o‘tkazilgan tadqiqotlar natijalarini qiyosiy tahlil qilish va tadqiqot natijalarining 
ilmiy asoslanganligi hamda amaliy ahamiyatini oshirishga xizmat qildi.

T A H L I L  V A  N A T I J A L A R 
Moliyaviy hisobotning ishonchliligi — bu hisobotlarda aks ettirilgan ma’lumotlarning to‘g‘riligi, haqqoniyligi 

hamda foydalanuvchilar talablari va iqtisodiy voqelikka moslik darajasini ifodalaydi. Ya’ni, moliyaviy hisobot 
ma’lumotlari asosida qabul qilingan qarorlar kompaniyaning real moliyaviy holati va faoliyat natijalarini to‘liq 
hamda aniq aks ettirishi lozim. Ishonchlilik tushunchasi buxgalteriya hisobining asosiy talablaridan biri bo‘lib, 
uning bosh maqsadi manfaatdor foydalanuvchilarni haqqoniy va ishonchli axborot bilan ta’minlashdan iborat.

Moliyaviy hisobotning ishonchliligi faqat raqamlarning aniqligi bilan cheklanmaydi, balki ma’lumotlarning 
foydalanuvchilar uchun ahamiyatliligi, ularning tegishli iqtisodiy kontekstda to‘liq va tushunarli tarzda taqdim 
etilishini ham o‘z ichiga oladi. Bugungi kunda korporativ boshqaruv va moliyaviy nazorat tizimlarida moliyaviy 
hisobot ishonchliligining roli tobora ortib bormoqda, chunki globallashgan investitsiya muhitida kompaniyalar 
faoliyati to‘g‘risida tezkor, aniq va solishtiriladigan axborotga bo‘lgan talab doimiy ravishda kuchayib bormoqda

(1-rasm).

1–rasm. Moliyaviy hisobot ishonchliligini ta’minlovchi asosiy omillar1

Hisob siyosatining standartlarga muvofiqligi korxonaning buxgalteriya hisobini yuritishda qo‘llanilayotgan 
prinsip va qoidalarning Buxgalteriya hisobi milliy standartlari (BHMS) yoki Moliyaviy hisobotning xalqaro 
standartlari (MHXS/IFRS) talablariga mos kelishini anglatadi. Standartlarga muvofiq shakllantirilgan hisob 
siyosati moliyaviy hisobotning ishonchliligini oshiradi hamda uning xalqaro audit standartlari talablariga 
mosligini ta’minlaydi.

Ishonchli va aniq buxgalteriya ma’lumotlari korxonaning moliyaviy holatini to‘liq, haqqoniy va xato-
kamchiliklarsiz aks ettiruvchi axborotlar majmuasidir. Bunday ma’lumotlar moliyaviy hisobot sifatining asosi 
bo‘lib, foydalanuvchilarning hisobotga bo‘lgan ishonchini shakllantiruvchi fundamental omil sifatida namoyon 
bo‘ladi.

Ichki nazorat va audit jarayonining samaradorligi buxgalteriya hamda moliyaviy hisob-kitoblar ustidan 
amalga oshiriladigan ichki nazorat mexanizmlari va audit faoliyatining natijadorlik darajasini ifodalaydi. Ichki 

1	  Muallif ishlanmasi.

nazorat va audit jarayonlarining samarali tashkil etilishi moliyaviy hisobotning ishonchliligini ta’minlash, 
moliyaviy xatarlarni kamaytirish va korporativ boshqaruvni mustahkamlashda muhim ahamiyat kasb etadi.

Shaffoflik va foydalanuvchi uchun ahamiyatlilik moliyaviy hisobotning tashqi va ichki foydalanuvchilar uchun 
to‘liq, tushunarli hamda iqtisodiy qarorlar qabul qilishda foydali bo‘lgan ma’lumotlarni taqdim etish qobiliyatini 
ifodalaydi. Ushbu tamoyillarga rioya qilinishi hisobotning foydalanuvchiga yo‘naltirilganligini ta’minlaydi va 
moliyaviy axborotlarning ishonchliligini yanada oshiradi.

Moliyaviy hisobotning ishonchliligi zamonaviy korporativ boshqaruv va moliyaviy nazorat tizimining 
asosiy xususiyatlaridan biri hisoblanadi. U nafaqat korxonaning ichki faoliyati samaradorligini oshirishga, balki 
investorlar va kreditorlar uchun ishonchli axborot taqdim etishga xizmat qiladi. Ishonchli moliyaviy hisobot 
strategik va taktik rejalashtirishni samarali amalga oshirish, xarajatlarni optimallashtirish, moliyaviy audit va ichki 
nazorat tizimlarining natijadorligini ta’minlash uchun muhim axborot manbai bo‘lib xizmat qiladi. Shuningdek, 
bunday hisobotlar global iqtisodiy muhitda barqaror investitsion va moliyaviy qarorlarni asoslashda muhim 
ahamiyat kasb etadi (1-jadval).

1–jadval. Moliyaviy hisobot ishonchliligini pasaytiruvchi asosiy omillar2

№ Omillar Mazmuni Moliyaviy hisobotga ta’siri

1 Buxgalteriya ma’lumotlarining sifati 
pastligi

Xo‘jalik operatsiyalarining to‘liq va 
aniq qayd etilmasligi holatlari

Moliyaviy ko‘rsatkichlarda xatoliklar 
yuzaga kelishi, hisobotga bo‘lgan 
ishonchning pasayishi

2 Ichki nazorat tizimining yetarli 
darajada samarali emasligi

Xatolar va firibgarliklarni o‘z 
vaqtida aniqlash imkoniyatlarining 
cheklanganligi

Axborotlarning haqqoniyligi va 
ishonchliligi darajasining pasayishi

3 Hisob siyosatining standartlarga 
muvofiq emasligi

BHMS yoki MHXS (IFRS) 
talablariga to‘liq rioya qilinmasligi

Moliyaviy hisobotlarning taqqoslanish 
va shaffoflik darajasining kamayishi

4 Firibgarlik holatlarining mavjudligi Daromadlarni sun’iy oshirish yoki 
xarajatlarni asossiz kamaytirish

Investorlar va kreditorlar uchun 
noto‘g‘ri axborot shakllanishi

5 Soliq va qonunchilikdagi 
o‘zgarishlar

Normativ-huquqiy hujjatlarning tez-
tez yangilanib borilishi

Hisobotlarni tuzishda xatolar yuzaga 
kelishi, ishonchlilik darajasining 
pasayishi

6 Axborot texnologiyalari va 
avtomatlashtirishdagi muammolar

Buxgalteriya dasturlaridagi texnik 
nosozliklar va tizim xatolari

Ma’lumotlarning yo‘qolishi yoki 
buzilishi, axborot ishonchliligining 
pasayishi

Buxgalteriya ma’lumotlarining sifatsizligi moliyaviy hisobotning ishonchliligiga ta’sir ko‘rsatuvchi muhim 
omillardan biri hisoblanadi. Ushbu holat noto‘g‘ri yoki to‘liq bo‘lmagan hisob-kitoblar, buxgalteriya hujjatlaridagi 
xatolar, ma’lumotlarning kechiktirib yoki noto‘g‘ri kiritilishi, shuningdek, hisobotni to‘ldirish jarayonida 
standartlashtirish talablariga yetarli darajada rioya qilinmasligi bilan bog‘liq bo‘lishi mumkin. Natijada, sifatsiz 
axborot foydalanuvchilar uchun moliyaviy holatning real manzarasini to‘liq aks ettirmaydi, bu esa investitsiya, 
kreditlash va moliyaviy nazorat bo‘yicha qarorlarning sifatiga ta’sir ko‘rsatishi ehtimolini oshiradi.

Ichki nazorat tizimi moliyaviy operatsiyalarni monitoring qilish, xatolar, firibgarlik holatlari hamda 
huquqbuzarliklarni aniqlashga xizmat qiluvchi institutsional mexanizm hisoblanadi. Agar ushbu tizim yetarli 
darajada samarali tashkil etilmagan bo‘lsa, buxgalteriya ma’lumotlari o‘z vaqtida tekshirilmasligi, kamchiliklar 
va nomaqbul holatlarning kech aniqlanishi ehtimoli ortadi. Samarali ichki nazorat tizimi esa moliyaviy 
axborotlarning aniqligi va ishonchliligini ta’minlashda muhim boshqaruv vositasi bo‘lib xizmat qiladi.

Hisob siyosati tashkilotning buxgalteriya hisobini yuritishda qo‘llaniladigan qoidalar va prinsiplardan iboratdir. 
Hisob siyosatining BHMS yoki MHXS (IFRS) talablariga muvofiq shakllantirilmasligi moliyaviy ma’lumotlarning 
noto‘g‘ri aks ettirilishiga olib kelishi mumkin. Bunday holat daromad va xarajatlarning sun’iy o‘zgarishiga sabab 
bo‘lib, hisobot ma’lumotlarining taqqoslanish va ishonchlilik darajasini pasaytiradi. Standartlarga muvofiq hisob 
siyosati esa moliyaviy qarorlarning asoslanganligini oshirishga xizmat qiladi.

Firibgarlik holatlari va ma’lumotlarni sun’iy o‘zgartirish moliyaviy hisobotda axborotni noto‘g‘ri aks ettirishga 
qaratilgan harakatlarni ifodalaydi. Jumladan, daromadlarni noto‘g‘ri tan olish, xarajatlarni asossiz ravishda 
oshirish yoki kamaytirish, aktivlar qiymatini sun’iy ko‘rsatish kabi amallar moliyaviy hisobot sifatiga salbiy ta’sir 
ko‘rsatishi mumkin. Ushbu holatlarning oldini olish korporativ boshqaruv tizimini takomillashtirish va risklarni 
boshqarish mexanizmlarini kuchaytirishni taqozo etadi.

Soliq qonunchiligi hamda moliyaviy hisobot standartlarining muntazam yangilanib borishi buxgalteriya 
hisobini yuritishda moslashuvchanlik va professional tayyorgarlikni talab qiladi. Amaldagi me’yorlarga o‘z 

2	  Muallif ishlanmasi.

vaqtida moslashilmasligi hisob-kitoblar va hisobotlarda nomuvofiqliklar yuzaga kelishiga olib kelishi mumkin. 
Shu bois, qonunchilikdagi o‘zgarishlarni tizimli monitoring qilish va tezkor joriy etish moliyaviy majburiyatlarning 
to‘g‘ri bajarilishini ta’minlaydi.

Zamonaviy buxgalteriya va moliyaviy hisobot jarayonlari raqamlashtirish va avtomatlashtirishga keng 
tayanadi. Axborot texnologiyalari infratuzilmasining yetarli darajada ishlamasligi, dasturiy ta’minotdagi nosozliklar 
yoki tizimlararo integratsiyaning buzilishi ma’lumotlarning kechikib yoki noto‘g‘ri qayta ishlanishiga olib kelishi 
mumkin. Mazkur jarayonlarni takomillashtirish axborotlar ishonchliligini oshirish va foydalanuvchilarning qaror 
qabul qilishdagi aniqligini ta’minlashga xizmat qiladi.

Umuman olganda, buxgalteriya ma’lumotlari sifati, ichki nazorat tizimi samaradorligi, hisob siyosatining 
standartlarga muvofiqligi, firibgarlik holatlarining oldini olish, normativ-huquqiy o‘zgarishlarga moslashuvchanlik 
hamda axborot texnologiyalaridan samarali foydalanish moliyaviy hisobot ishonchliligini ta’minlovchi ustuvor 
yo‘nalishlar hisoblanadi. Ushbu omillarni tizimli tahlil qilish va ularni takomillashtirishga qaratilgan choralar 
moliyaviy hisobot sifatini oshirish hamda barqaror boshqaruv qarorlarini qo‘llab-quvvatlashga xizmat qiladi.

X U L O S A  V A  T A K L I F L A R
Moliyaviy hisobot ishonchliligini oshirish jarayoni har qanday korxona va tashkilotning moliyaviy barqarorligini 

ta’minlash, investitsiyalarni jalb etish, kredit va soliq siyosatini asoslash hamda korporativ boshqaruvni 
samarali amalga oshirishda muhim mexanizm hisoblanadi. Ishonchli moliyaviy hisobot foydalanuvchilar uchun 
aniq, to‘liq va barqaror axborot taqdim etib, investitsiya, kredit, soliq va boshqaruv qarorlarini qabul qilishda 
mustahkam axborot asosini shakllantiradi. Shu bilan birga, bunday hisobot tashkilotda moliyaviy nazorat va 
ichki audit jarayonlarini samarali tashkil etish va boshqarishga xizmat qiladi.

Moliyaviy hisobot ishonchliligiga salbiy ta’sir ko‘rsatuvchi omillar qatoriga buxgalteriya ma’lumotlarining 
yetarli darajada aniqlik va to‘liqlikka ega bo‘lmasligi, ichki nazorat tizimining samaradorligi pastligi, hisob 
siyosatining amaldagi standartlarga muvofiq shakllantirilmaganligi, shuningdek, korporativ moliyaviy 
axborotning noaniqligi va foydalanuvchi ehtiyojlariga yetarlicha mos kelmasligi kiradi. Ushbu omillarni bartaraf 
etish moliyaviy hisobot ishonchliligini oshirishning ustuvor yo‘nalishi sifatida qaraladi.

Moliyaviy hisobot ishonchliligini yanada kuchaytirish maqsadida korxonalarda quyidagi chora-
tadbirlarni amalga oshirish tavsiya etiladi: buxgalteriya va audit xodimlarining malakasi hamda professional 
kompetensiyasini oshirish; ichki nazorat va audit tizimlarini rivojlantirish hamda ularning samaradorligini 
muntazam baholab borish; hisob siyosati va moliyaviy hisobot standartlariga qat’iy va uzluksiz rioya qilish; 
moliyaviy hisobotlarning foydalanuvchi uchun ahamiyatliligini ta’minlash, ya’ni hisobotlarda barcha muhim 
jihatlarni ochiq, to‘liq va tushunarli shaklda ifodalash. Mazkur chora-tadbirlar moliyaviy axborot sifatini oshirish 
va barqaror boshqaruv qarorlarini qo‘llab-quvvatlashga xizmat qiladi.

